
SDAVLAT MOLIYAVIY NAZORAT 

TIZIMINI RIVOJLANTIRISH 
ISTIQBOLLARI

Maxmudov Azamat Normuradovich
Iqtisodiyot fanlari doktori,

Toshkent davlat iqtisodiyot universiteti dotsenti

Annotatsiуa: Mazkur maqolada mamlakatimiz davlat moliyaviy nazorati tizimiga samaradorlik auditining joriy etilishi, 
amaliyotdagi o‘ziga xos jihatlari hamda to‘laqonli ravishda qo‘llanilishida yuzaga kelayotgan muammolar tahlil qilinib, 
ularning yechimlari keltirilgan. Maqolani yozishda bir qator huquqiy va ilmiy-amaliy manbaalar o‘rganib chiqilgan. Xorijiy 
mamlakatlarning tajribalari taqqoslanib, tahlil qilingan, natijada samaradorlik auditini asosiy prinsiplariga tayangan holda 
uni amaliyotda samarali tashkil etish va o‘tkazishning e’tiborli jihatlariga aniqlik kiritilgan.

Kalit so‘zlar: audit, budjet tashkiloti, davlat moliyaviy nazorati, ichki audit, moliyaviy audit, muvofiqlik auditi, nazorat, sama-
radorlik auditi, tashqi audit, taftish.
Abstraсt: Requires changing the means of controlling the use of state funds. As a result, the question of introduction and 
development of efficiency audit in practice arises. This article analyzes the problems arising in the implementation of the 
efficiency audit in the state financial control system of our country, its specific aspects in practice, and its full applica-
tion, and their solutions are presented. When writing the article, a number of legal and scientific-practical sources were 
studied. The experiences of foreign countries were compared and analyzed, as a result, the important aspects of its 
effective organization and conduct in practice, based on the main principles of the efficiency audit, were clarified.

Keу words: audit, budjet organization, compliance ,audit control, performance audit, external , internal audit, public finan-
cial contro, financial audit, revision.
Аннотация: В данной статье анализируются проблемы, возникающие при внедрении аудита эффективности в 
системе государственного финансового контроля нашей страны, его особенности на практике и в полном объеме, 
а также представлены пути их решения. При написании статьи был изучен ряд юридических и научно-практиче-
ских источников. Был сопоставлен и проанализирован опыт зарубежных стран, в результате уточнены важные 
аспекты его эффективной организации и проведения на практике, основанные на основных принципах аудита 
эффективности.

Ключевые слова: аудит, бюджетная организация, государственный финансовый контроль, внутренний аудит, 
финансовый аудит, комплаенс-аудит, контроль, аудит эффективности, внешний аудит, аудит.

K I R I S H
Jahonda yuzaga kelayotgan global iqtisodiy inqiroz hamda tabiiy resurslar cheklangan bir davrda Yangi 

O‘zbekistonni barpo etish jarayonida olib borilayotgan ijtimoiy-iqtisodiy siyosat mavjud resurslardan oqilona, 
tejamkorlik va samaradorlik tamoyilariga asosan foydalanishni taqozo etmoqda. Shunday bir davrda O‘zbekis-
 ton Respublikasi Prezidentining navbatdagi 2021-yil 27-avgustdagi “Davlat moliyaviy nazorati tizimini yanada 
takomillashtirish chora-tadbirlari to‘g‘risida”gi 6300-sonli Farmoni qabul qilindi. Farmonga ko‘ra davlat moliyaviy 
resurslarini samarali boshqarish hamda budjet mablag‘laridan maqsadli va oqilona foydalanish ustidan davlat 
moliyaviy nazorati tizimini takomillashtirish maqsadida 2022-yil 1-yanvardan boshlab “O‘zbekiston Respub-
likasining Hisob palatasi to‘g‘risida”gi O‘zbekiston Respublikasi Qonuniga muvofiq Hisob palatasi tomonidan 
amalga oshiriladigan nazorat shakllari va turlariga qo‘shimcha qilib moliyaviy audit, samaradorlik auditi va 
muvofiqlik auditi amaliyotga joriy etildi.

Budjet ma’lumotlarining ochiqligi va shaffofligini yanada oshirish, budjet mablag‘larining shakllanishi va 
sarflanishi ustidan parlament va jamoatchilik nazoratini kuchaytirish maqsadida, O‘zbekiston Respublikasi 
Prezidentining 2018-yil 22-avgustdagi 3917-sonli Qaroriga asosan 2019-yildan boshlab budjet mablag‘larini 
taqsimlashda fuqarolar ishtirokining tuman (shahar)lar budjetlari qo‘shimcha manbalarining kamida 10 foizini 
jamoatchilik fikri asosida shakllantirilgan tadbirlarga yo‘naltirishni nazarda tutadigan mexanizmi joriy etilib, 

“Ochiq budjet” axborot portali ishga tushirildi. Bu orqali jamoatchilik fikri asosida shakllangan tadbirlarni moli-
yalashtirish amaliyoti joriy etildi.

Budjet mablag‘laridan oqilona va samarali foydalanish, budjet taqchilligini oldini olish dolzarb masalalardan 
biri sanaladi. “Albatta, Davlat budjeti o‘lchovsiz emas, mablag‘larni qattiq tejash, belgilangan maqsad uchun 
oqilona ishlatishni ta’minlash zarur. Bu – hammaga ravshan va rad etib bo‘lmaydigan haqiqat” Prezidentimiz 
Shavkat Mirziyoyevning nutqlarida qayd etib o‘tilgan.

O‘zbekiston Respublikasi Prezidentining 2020-yil 30-dekabrdagi “O‘zbekiston Respublikasining “2021-
yil uchun O‘zbekiston Respublikasining Davlat budjeti to‘g‘risida”gi Qonuni ijrosini ta’minlash chora-tadbirlari 
to‘g‘risida”gi 4938-sonli qarori bilan 2021-yil uchun Davlat dasturlari va budjet xarajatlarining maqsadli indika-
torlari belgilandi. Maqsadli indikatorlar joriy etilishi bilan budjet mablag‘lari aniq maqsadlar asosida moliyalashti-
rilishi joriy etildi.

O‘zbekiston Respublikasi Prezidentining 2021-yil 27-avgustdagi “Davlat moliyaviy nazorati tizimini yanada 
takomillashtirish chora-tadbirlari to‘g‘risida”gi 6300-sonli Farmoni bilan samaradorlik auditi amaliyotga joriy 
etildi.

Samaradorlik auditi moliyaviy nazoratning to‘laqonli yo‘nalishi sifatida G‘arbiy Yevropa va Shimoliy Amerika 
mamlakatlarida olib borilayotgan davlat boshqaruvi islohotlari davrida, asosan, davlat boshqaruvini markaz-
lashtirishdan chiqarish va samarali boshqaruv tizimini isloh etish jarayonida shakllana boshladi. Samaradorlik 
auditi paydo bo‘lishining asosiy sabablaridan biri davlatlarning natijadorlikka yo‘naltirilgan budjet tamoyillarini 
qo‘llashga o‘tishi bilan bo‘lgan, degan fikr mavjud. Xorijiy mamlakatlar tajribasini o‘rganish bilan bog‘liq ba’zi 
tadqiqotlarda olimlar quyidagi qonuniyatni keltirib o‘tadilar: xarajatlarni xarajatlar smetasiga asosan moliyalash-
tirish yo‘lidan emas, xarajatlarni ma’lum bir natijaga erishish maqsadida moliyalashtirish, ya’ni dasturiy bud-
jetlashtirish tizimi yo‘lga qo‘yilgan davlatlarda budjet mablag‘lari sarflanishini samaradorlik auditidan o‘tkazish 
usulidan keng foydalaniladi.

Samaradorlik auditi xorijiy amaliyotda keng qo‘llanilganligi bilan, mamlakatimiz davlat moliyaviy nazorati 
tizimida nazoratning mazkur turi yangi hisoblanadi. 2021-yilning 30-dekabrida milliy qonunchiligimizni hisobga 
olgan holda “Samaradorlik auditi” standarti O‘zbekiston Respublikasi Hisob palatasining buyrug‘iga asosan 
tasdiqlandi.

Mazkur standart samaradorlik auditi to‘g‘risidagi ko‘p masalalarga oydinlik kiritishiga qaramasdan, amali-
yotda tajribaning yetishmasligi bir qator muammolarni yuzaga keltirib chiqarmoqda. Bugungi kunda ilmiy tad-
qiqotlar va izlanishlar olib borish natijasida ushbu muammolarga aniqlik kiritish va ularni yechish yo‘llarini topish 
dolzarb sanaladi.

A D A B I Y O T L A R  S H A R H I
Davlat moliyaviy nazorati tizimida samaradorlik auditini rejalashtirish va o‘tkazish uslubiyotining nazariy 

hamda uslubiy asoslarini yaratish va uni takomillashtirish bo‘yicha asosan xorijlik iqtisodchi olimlar ilmiy 
tadqiqotlar olib borishgan. Ular jumlasiga S.Kells, L.Palmer, J.Mayne, K.Polit, A.N.Saunin, Ye.Ye.Smirnov, 
S.V.Stepashin, V.A.Jukov, V.G.Panskov, Ye.N.Sineva, S.N.Ryabuxin, Yu.M.Voronin, N.Ye.Kondaurova, 
T.R.Xabibullinlarni kiritish mumkin.

Bugungi kunda samaradorlik auditi O‘zbekiston davlat moliyaviy nazorati nazariyasida va amaliyotida 
nazoratning yangi turi hisoblanib, rivojlanishning dastlabki bosqichlarida bo‘lganligi sababli, mamlakatimiz iqti-
sodiy ilm-fanida samaradorlik auditining nazariy va uslubiy asoslarini ochib beradigan yaxlit va umumiy qabul 
qilingan tushunchasi mavjud emas.

Ammo, davlat sektori va xususiy sektorda audit, moliyaviy nazoratga oid nazariy va uslubiy jihatdan 
umumiylikka xos bo‘lgan qator olimlarning ishlanmalarini keltirib o‘tish mumkin. Jumladan,

K.B.Axmedjanov, R.D.Dusmuratov, B.A.Xasanov, A.K.Ibragimov, N.Sh.Xajimuratov, A.Turayev, B.I.Tuyi-
 nov asarlarida davlat sektorida ichki audit xizmatining nazariy jihatlarini rivojlantirish muammolari o‘rganilgan.

A.N.Sauninning [8] ta’rifida samaradorlik auditining tekshirish obyektlari kimlar ekanligiga va ular oldiga 
qo‘yilgan vazifalarni va funksiyalarni bajarish uchun olingan davlat mablag‘laridan samarali foydalanishini tek-
shirishga e’tibor qaratilgan. Ushbu ta’rifda samaradorlik auditining asosiy vazifasiga e’tibor qaratilgan. Ye.N.Si-
nevaning [9] ta’rifidan ko‘rinib turibdiki, samardorlik auditining deyarli barcha xususiyatlarini o‘zida qamrab 
olganligi uning mukammalligidan dalolat beradi. Eng e’tiborli jihati, ta’rif qisqacha bo‘lishiga qaramay, maz-
munan keng yoritilgan va barcha asosiy jihatlarni o‘zida jamlagan.

Iqtisodchi olimlar o‘z ilmiy asarlarida samaradorlik auditining turli muammolarini ko‘targanlar, ammo mazkur 
audit turini mamlakatimizda tartibga soluvchi me’yoriy-huquqiy hujjat qoidalari bilan birgalikda ko‘rib chiqish, 
shu bilan bog‘liq yuzaga keladigan muammolarni ko‘tarish va ularni hal qilish yo‘llarini belgilash talab etiladi.

Tadqiqot olib borish jarayonida xorijiy iqtisodchi olimlarning ilmiy izlanishlarida davlat auditi va turlarining 
bugungi kunda zamonaviy holatlari hamda xorijiy tajribalar chuqur o‘rganilib, tahlil qilindi. Maqolani tayyorlash 
jaryonida abstrakt mantiqiy fikrlash, induksiya, deduksiya, kuzatish, tahlil, guruhlash, taqqoslash usullaridan 
keng foydalanilgan.

T A H L I L  V A  N A T I J A L A R
Davlat mablag‘laridan foydalanish ustidan nazoratni tashkil etish masalalari qadimgi Misr va Rim imperi-

yasi davrida ham odamlarni tashvishga solib kelgan. Nazoratchilar sifatida alohida shaxslar yoki muassasa lar 
faoliyat yuritishgan, misol uchun Afinada Milliy Assambleya kabi. (Alekseyenko Ye.A., [1] Jamiyat rivojlanib bordi, 
shu bilan birgalikda nazoratning shakllari va vositalari ham qayta shakllanib bordi. 1947-yilda AQSH Kongressi 
AQSH ijroiya hokimiyatining tuzilishi va faoliyatini o‘rganish, shuningdek, uni takomillashtirish bo‘yicha tavsi-
yalar tayyorlash maqsadida AQSH sobiq prezidenti G.Guver boshchiligida Ijroiya hokimiyatini qayta tashkil 
etish bo‘yicha komissiyani tuzdi. Ushbu komissiya federal budjetni shakllantirishning yangi “samarali budjet” 
deb nomlangan usulini ishlab chiqdi, bu xarajatlar smetasiga asosan moliyalashtirishdan dasturiy-maqsadli 
moliyalashtirish bosqichiga o‘tish edi. “Samarali budjet” va “samaradorlik auditi” atamalarining o‘xshashligi 
olimlarga samaradorlik auditining kelib chiqishi bilan AQSHda budjet jarayoni sohasidagi olib borilgan hukumat 
islohotlari o‘rtasida bog‘liqlik bor degan xulosaga kelish imkonini beradi.

1970-yillarning oxiriga kelib, samaradorlik auditi o‘zining maxsus predmeti, metodologiyasiga, maqsad va 
vazifalarga ega bo‘lgan moliyaviy nazoratning mustaqil turi sifatida shakllandi va Oliy auditorlik organlari faoli-
yatida keng tarqaldi, bu narsa 1977-yilda Oliy nazorat organlari xalqaro tashkilotining IX Kongressida qabul 
qilingan Lima deklaratsiyasida o‘z aksini topdi. Lima deklaratsiyasining 4-moddasi 2-bandida xalqaro miqyosda 
birinchi marta samaradorlik auditi konsepsiyasi moliyaviy auditga teng ahamiyatga ega bo‘lgan moliyaviy 
nazorat turi sifatida mustahkamlangan bo‘lib, uning maqsadi davlat ijroiya hukumati faoliyatining tejamkorligini, 
samaradorligini va natijadordigini aniqlashdan iborat edi.

Ammo o‘tgan asrning o‘rtalaridan boshlab, nazoratni tashkil etishda va o‘tkazishda yangi yondashuvlarning 
yuzaga kelishi budjet mablag‘laridan foydalanishni nazorat qilish vositasi sifatida samaradorlik auditidan foyda-
lanish zarurati masalasi ko‘tarila boshlandi.

Davlat auditining davlat moliyaviy nazoratidan farqi shundaki, moliyaviy nazoratda asosiy e’tibor u yoki 
bu ma’lumotni muvofiqligiga baho berishga qaratiladi, samaradorlik auditi esa, o‘z navbatida, davlat moliyaviy 
resurslaridan va davlat mulkidan samarali foydalanganligiga baho berishga mo‘ljallangan. Jahon globallashuvi, 
dunyo mamlakatlari o‘rtasida keng tajriba almashish imkoniyatlari paydo bo‘lishi hamda mamlakatlar vakolatxo-
nalarining Oliy audit organlari xalqaro tashkilotida (International Organization of Supreme Audit Institutions-IN-
TOSAI) kengayib borishi davlat auditi sohasida standartlashtirishni taqozo etadi.

“Samaradorlik auditi” to‘g‘risidagi dastlabki ma’lumotlar 1977-yilda Lim shahrida bo‘lib o‘tgan Oliy audit 
organlari xalqaro tashkilotining (INTOSAI) IX Kongressida qabul qilingan “Audit boshqaruvi tamoyillarining Lim 
deklaratsiyasi” nomli hujjatida (keyingi matnlarda-Lim deklaratsiyasi) o‘z aksini topgan [2].

Samaradorlik auditi Yevropa (European Organisation of Supreme Audit Institutions-EUROSAI) va Osiyo 
(Asian Organisation of Supreme Audit Institutions ASOSAI) oliy davlat nazorati organlarining standartlarida 
ham ko‘rib chiqilgan.

Bugungi kunda, amaldagi Oliy audit organlarining xalqaro standartida (The International Standards of 
Supreme Audit Institutions 3000) samaradorlik auditi (Performance auditing) davlat korxonalari, dasturlari 
yoki tashkilotlari faoliyatining samaradorligini va natijadorligini, resurslardan tejamkorlik bilan foydalanganligini 
mustaqil ekspertizadan o‘tkazadigan vosita hisoblanishi, bunda uning maqsadi audit obyekti faoliyatini yaxshi-
lashdan iborat ekanligi belgilangan.

2021-yilning 23-noyabr kuni bo‘lib o‘tgan INTOSAI Boshqaruv Kengashining navbatdagi 75-sessiyasida 
O‘zbekiston Respublikasi Hisob palatasi ushbu tashkilotga to‘laqonli a’zo sifatida qabul qilindi. A’zolik O‘zbekis-
 ton uchun davlat sektoridagi auditning nufuzli xalqaro standartlarga moslashtirish imkoniyatini beradi [7].

Yaqin kelajakda O‘zbekiston Respublikasi Hisob palatasi INTOSAIga a’zo bo‘lgan xorijiy davlatlar oliy audit 
organlari bilan hamkorlikni yanada kengroq rivojlantirishni rejalashtirgan.

Bundan tashqari, 2022-yilning 1-yanvariga qadar Oliy audit organlarining xalqaro standartlari (ISSAI) aso-
sida tashqi audit tadbirlarini rejalashtirish va o‘tkazishni tashkil etish, ular doirasida moliyaviy, samaradorlik va 
muvofiqlik auditlarini o‘tkazish, shuningdek, davlat moliyaviy nazoratida xavf-tahlilni amalga oshirish standart-
larini ishlab chiqish va tasdiqlash vazifalari ham berilgan edi.

Farmonda qo‘yilgan vazifalar ijrosini ta’minlash maqsadida O‘zbekiston Respublikasi Hisob palatasi 
tomonidan “O‘zbekiston Respublikasining Hisob palatasi to‘g‘risida”gi Qonuni hamda Oliy audit organlarining 

xalqaro standartlari (ISSAI) asosida moliyaviy audit, muvofiqlik auditi va samaradorlik auditi standartlari ishlab 
chiqilib, tasdiqlandi [3].

Yuqorida ta’kidlab o‘tganimizdek, O‘zbekiston Respublikasi Hisob palatasi tomonidan “Samaradorlik auditi” 
standarti ishlab chiqilib, tasdiqlangan. Mazkur standart ko‘p masalalarga oydinlik kiritishiga qaramasdan, mam-
lakatimiz davlat moliyaviy nazorati amaliyotida tajribaning yetishmasligi ushbu nazorat turini amalda qo‘llashda 
bir qator muammolarni yuzaga keltirib chiqaradi.

Shu sababli, bugungi kunda ilmiy tadqiqotlar va izlanishlar olib borish natijasida ushbu muammolarga 
aniqlik kiritish va ularni yechish yo‘llarini topishni taqozo etadi.

O‘zbekiston Respublikasi Hisob palatasi tomonidan ishlab chiqilgan “Samaradorlik auditi standarti”da 
samaradorlik auditi tushunchasiga va maqsadiga quyidagicha izoh berilgan [6].

Samaradorlik auditi - nazorat obyektida xarajatlar, subsidiyalar, imtiyozlar, preferensiyalar samaradorligi va 
natijadorligini, ajratilgan mablag‘lardan foydalanishning tejamkorligini, belgilangan maqsadli ko‘rsatkichlarning 
bajarilishini, konsolidatsiyalashgan budjet va jalb qilingan mablag‘lar hisobidan amalga oshirilayotgan loyihalar, 
davlat dasturlari maqsadga muvofiqligi va natijadorligini, shuningdek, davlat va hududiy dasturlarning moli-
yalashtirish manbalari bilan ta’minlanganligini baholash va tahlil qilishni nazarda tutadi.

Samaradorlik auditining maqsadi - bevosita yoki yakuniy natijalarga erishishda davlat moliyaviy resurs-
laridan foydalanayotgan vazirlik va idoralar, mahalliy davlat hokimiyati organlari va tashkilotlar, tizimlar faoli-
yati, funksiyalari, davlat va hududiy dasturlarining tejamkorlik, samaradorlik va natijadorlik tamoyillari asosida 
amalga oshirilishi yuzasidan mustaqil, xolis va ishonchli tekshirish o‘tkazish hamda ularni takomillashtirish 
imkoniyatlarini aniqlashdan iboratdir. “Samaradorlik auditi” standartida qo‘llanilgan asosiy tushunchalarni 1-jad-
valda ko‘rishimiz mumkin.

1-jadval: “Samaradorlik auditi” standartida qo‘llanilgan asosiy tushunchalar
№ Asosiy tushuncha Mazmuni 

1. Samaradorlik ko‘rsatkichlari
Samaradorlik auditi o‘tkazilayotgan yo‘nalish bo‘yicha samaradorlikni baholashda 
asoslanadigan namunalar (andozalar) yoki amaliy tajribalar asosida qabul qilinishi 
mumkin bo‘lgan me’yorlar va ko‘rsatkichlar.

2. Samaradorlikning miqdor 
ko‘rsatkichlari

Natijalarga erishilganligini baholash imkonini beradigan aniq raqamlar bilan 
o‘lchanadigan ko‘rsatkichlar.

3. Samaradorlikning sifat 
ko‘rsatkichlari

Rejalashtirilgan tadbirlarni belgilangan muddatlarda samarali va tejamkor natijalar 
asosida aks ettiruvchi ko‘rsatkichlar.

4. Kasbga oid fikr - mulohaza
Nazorat obyektida o‘rganilgan masalalar yuzasidan noaniqliklar, mavhum bo‘lgan 
holatlar yuzaga kelgan holatlarda Hisob palatasi xodimi tomonidan o‘zining bilimi, 
kasbiy malakasi va tajribasiga asoslangan nuqtayi nazarini shakllantirish.

5. Auditorlik dalil - isbotlar Barcha manbalardan olingan nazorat obyektiga taalluqli bo‘lgan hujjatlar va 
ma’lumotlar.

6. Kasbga oid skeptitsizm Auditorlik dalil-isbotlarga, shu jumladan auditorlik dalilisbotlarni asoslantiruvchi 
hujjatlar va ma’lumotlarga tanqidiy baho berish.

7. Audit natijalaridan 
foydalanuvchilar

Audit natijalari yuzasidan dalolatnomalar, ma’lumotnomalar, xulosalar va 
bayonnomalar taqdim etiladigan organlar va keng jamoatchilik.

Mazkur standartda, bundan tashqari, mustaqillik va odob-axloq bo‘yicha, audit natijalaridan foydalanuv-
chilar va mas’ul tomonlar bo‘yicha, samaradorlik auditining predmeti bo‘yicha, samaradorlik auditi sohasida 
ishonchlilik va nazorat bo‘yicha, samardorlik auditining maqsadi va vazifalari bo‘yicha, samaradorlik auditiga 
bo‘lgan yondashuvlar bo‘yicha, samaradorlik auditining mezonlari bo‘yicha, auditorlik risklar bo‘yicha, ma’lumot 
almashinuvi bo‘yicha, hisob palatasi xodimining ko‘nikmalari va malakasi bo‘yicha, auditorlik nazorati bo‘yicha, 
kasbga oid fikrmulohaza va skeptitsizm bo‘yicha, sifat nazorati bo‘yicha, ahamiyatlilik bo‘yicha, hujjatlashtirish 
bo‘yicha umumiy talablar aks ettirilgan.

Shu bilan birgalikda, biz mazkur standartda, samaradorlik auditida qo‘llaniladigan tamoyillarni 2-jadvalda 
ko‘rishimiz mumkin.

Shuningdek, mazkur standartda samaradorlik ko‘riladigan choralarga bo‘lgan talablar yoritilgan. auditini 
o‘tkazish jarayoniga qo‘yilgan talablar ham yuqorida keltirilganlardan ko‘rinib turibdiki, yoritilgan. Bunda audit 

Smavzularini tanlash va mazkur standartda samaradorlik auditini dasturini ishlab chiqishga, samardorlik auditini 

o‘tkazishda qaysi jihatlariga e’tibor berish o‘tkazishga, samaradorlik auditi yakunida kerakligi aytib o‘tilgan, lekin 
mazkur audit turini rasmiylashtiriladigan hujjatlarga hamda amaliyotda qo‘llash bo‘yicha aniq metodik samara-
dorlik auditi natijalari bo‘yicha ko‘rsatmalar va tavsiyalar keltirilmagan.

2-jadval: Samaradorlik auditida qo‘llaniladigan tamoyillar

№ Samaradorlik auditi 
tamoyili Mazmuni

1. Tejamkorlik tamoyili Resurslar sarfini minimallashtirishni anglatadi. Foydalaniladigan resurslar o‘z vaqtida, 
zarur hajmda, sifatli holatda va eng ma’qul narxda yetkazilishi zarurligini anglatadi.

2. Samaradorlik tamoyili
Tejamkorlik tamoyiliga asoslangan holda sarflangan resurslardan maksimal naf olishni 
nazarda tutadi. Ushbu tamoyil foydalaniladigan resurslar hamda erishilgan natijalarning 
o‘zaro bog‘liqligini anglatadi.

3. Natijadorlik tamoyili Tejamkorlik tamoyili asosida sarflangan resurslardan maksimal samarali foydalanish orqali 
belgilangan maqsadlar va ko‘zlangan natijalarga erishilishini anglatadi.

O‘zbekiston Respublikasi Prezidentining Farmon, Qaror, farmoyish va yig‘ilish bayonlari bilan vazirlik zim-
masiga topshiriqlar yuklatilgan bo‘lib, shundan muddati kelib bajarilgan topshiriqlar ijrosi haqqoniyligi “Ijro.gov.
uz” idoralararo yagona elektron tizimi orqali o‘rganilganda, 14 foizga yaqin topshiriqning ijrosi haqiqatda ta’min-
lanmaganligi aniqlangan.

Jahon amaliyotidan ma’lumki, samaradorlik auditining asosiy maqsadi va vazifasi tekshirilayotgan tashki-
lotga qo‘yilgan vazifalarni bajarishda resurslardan tejamkorlik, samaradorlik va natijadorlik tamoyillari asosida 
foydalanganligini tekshirishdan hamda davlat tomonidan amalga oshirilgan xarajatlarning yakuniy natijasini, 
shu jumladan ma’muriy va tashkiliy tizimlarini baholashdan iboratdir. Mazkur chora-tadbirlar yig‘indisi samara-
dorlik auditining asl mohiyatini tashkil etadi.

Birinchidan, moliyaviy audit va samaradorlik auditlari har xil maqsadlarga erishishga yo‘naltirilgan. Moli-
yaviy auditni o‘tkazishdan maqsad budjet mablag‘lari sarflanishining qonuniyligini va maqsadililigini, buxgal-
teriya hisobi va hisobotlarining to‘g‘riligini tekshirishdan iborat. O‘z navbatida samaradorlik auditi davlat budjeti 
xarajatlari sarflanishining tejamkorligini, samaradorligini va natijadorligini tekshirishdan iborat.

Ikkichidan, moliyaviy audit buxgalteriya hujjatlarini, hisobotlarini hamda birlamchi hujjatlarni tahlil va 
o‘rganish asosida amalga oshiriladi. Samaradorlik auditi esa obyektga qo‘yilgan maqsad va vazifalarni amalga 
oshirish orqali ma’lum bir natijaga erishish yo‘lidagi faoliyatiga taaluqli normativ va huquqiy hujjatlarini tahlil va 
tadqiqot etish asosida amalga oshiriladi.

Uchinchidan, qat’iy normativ va huquqiy hujjatlar asosida tartibga solingan va o‘tkaziladigan moliyaviy audit 
davlat resurslaridan foydalanishda tegishli qonunchilik va mahalliy normalarga muvofiqliligi asosida amalga 
oshirilishini ta’kidlash lozim. Moliyaviy audit maqsadlariga erishish uchun, qoida tariqasida, davlat mablag‘lari 
sarflanishini hujjatli tekshirish usullari orqali erishiladi. Moliyaviy audit har doim aniq standartlashtirilgan, tar-
tibga solingan, moliyaviy auditdan farqli o‘laroq, samaradorlik auditini aniq algoritmlashtirish mumkin emas. 
Samaradorlik auditini o‘tkazishda fanning turli sohalaridagi bilimlaridan foydalaniladi, keng ko‘lamli tadqiqot va 
baholash usullari qo‘llaniladi, shu jumladan boshqaruv tizimini tashkil etishni tahlil qilish va sintez qilish orqali 
amalga oshiriladi.

X U L O S A  V A  T A K L I F L A R
Xorijiy mamlakatlar tajribasi o‘rganilishi natijasida ma’lum bo‘ldiki, samaradorlik auditidan nazoratning bir 

vositasi sifatida foydalanilishi uning samarali vosita ekanligidan dalolat beradi. Mamlakatimizda ushbu nazorat 
turini amaliyotga joriy etilishi va undan foydalanilishi ma’lum miqdorda o‘zining ijobiy tomonlarini namoyon 
qilmoqda.

Yangi O‘zbekistonni qurishda olib borilayotgan ijtimoiy-iqtisodiy siyosatda samarali davlat boshqaruvi 
tizimini isloh qilishda bir qator harakatlar amalga oshirilmoqda. Xususan, O‘zbekiston Respublikasini rivojlanti-
rishning 2022-2026-yillarga mo‘ljallangan Yangi O‘zbekistonning Taraqqiyot strategiyasida Davlat budjeti xara-
jatlari samaradorligini yanada oshirish va davlat moliyaviy nazorati organlari faoliyatini takomillashtirish ustuvor 
vazifalardan biri etib belgilangan [5].

Davlat boshqaruvini samarali amalga oshirish, davlat idoralari faoliyatini amalga oshirish mavjud resurs-
lardan unumli foydalanish, davlat dasturlarini izchil amalga oshirishda davlat moliyaviy nazorati tizimida 
samaradorlik auditiga ehtiyoj seziladi. Shu sababdan ham, O‘zbekiston Respublikasi Prezidentining 2021-yil 
27-avgustdagi “Davlat moliyaviy nazorati tizimini yanada takomillashtirish chora-tadbirlari to‘g‘risida”gi 6300-
sonli Farmoni qabul qilindi [4].

Ilmiy tadqiqotlar natijasida yuqorida keltirilgan barcha ma’lumotlarni va yuzaga kelayotgan muammolarni 
inobatga olib, mamlakatimiz davlat moliyaviy nazorati tizimi amaliyotida samaradorlik auditini rivojlantirish maq-
sadida dastlab quyidagi yo‘nalishlarda ishlar olib borish zarur, deb hisoblaymiz. Jumladan:

● oliy ta’lim muassalarida samaradorlik auditining boshlang‘ich bilim ko‘nikmalarini va eng yaxshi xorij 
tajribalari to‘g‘risidagi ma’lumotlarni berib borish orqali o‘qitishni tashkil etish, bunda samaradorlik audi-
tining kelib chiqish tarixi, mohiyati, predmeti, maqsadi va vazifalari o‘qitilishi lozim;

● milliy qonunchiligimiz va qadriyatlarimizni inobatga olgan holda samaradorlik auditini amaliyotda sama-
rali va sifatli tashkil etish va amalga oshirish maqsadida amaliyotda samaradorlik auditini o‘tkazish 
bo‘yicha metodik qo‘llanma ishlab chiqish zarur, bunda metodik qo‘llanmada quyidagilar nazarda tuti-
lishi lozim bo‘ladi: samaradorlik auditini tashkil etish jarayoning xususiyatlari, yondashuvlari, savolnoma 
va maqsadlarni shakllantirish yo‘llari, bazaviy mezonlar asosida mezonlar ishlab chiqish, respublika 
va mahalliy resurslarga hamda bevosita va yakuniy natijalarga aniqlik kiritish, samaradorlik auditining 
bazaviy mezonlarini modifikatsiya qilish, samaradorlik auditi doirasida boshqa audit tadbirlarini o‘tka-
zish xususiyatlari hamda samaradorlik auditi doirasida xulosalarni shakllantirish, talablarni va takliflarni 
(tavsiyalarni) tayyorlash.

Xulosa qilib aytish joizki, oxirgi yillarda barcha sohalarda olib borilayotgan ijobiy o‘zgarishlar, jahon ham-
jamiyatiga integratsiyalashuv jarayoni shiddat bilan rivojlanayotgan bir davrda davlat moliyaviy nazorati tizimida 
samaradorlik auditini jaxon standartlariga mos ravishda shakllantirish, sifat jihatdan yangi bosqichga olib chiqish 
Respublikamizni iqtisodiy rivojlanishiga o‘z xissasini qo‘shadi.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №046523. PNFL:  30407832680027


